
BALIQCHILIKDA 
KLASTERLARNI TASHKIL 
ETISHNING NAZARIY 
ASOSLARI

Olim Murtazayev
I.f.d., TDIU Samarqand filiali direktori, professor

Muydinov Olim Bekmuratovich
TDIU Samarqand filiali tayanch doktoranti

Annotatsiya: Ushbu maqolada qishloq xo‘jaligida klasterlar tashkil etish zaruriyati, agroklasterlarning afzalliklari va kam-
chiliklari, klasterlarning boshqa kooperatsiya va birlashmalardan farqi, klaster ishtirokchilarning o‘zato iqtisodiy aloqalari, 
baliq yetishtirish va uni realizatsiya qilishdagi hozirgi muammolar, ularni klasterlar tashkil etish orqali yechish bo‘yicha 
ilmiy taklif va tavsiyalar berilgan.

Kalit so‘zlar: Klaster, agroklaster, baliqchilkda klaster, shartnomaviy munosabatlar, gorizontal bog‘liqlik, vertikal bog‘liqlik.
Abstract: In this article, the need to establish clusters in agriculture, the advantages and disadvantages of agroclusters, 
the difference of clusters from other cooperatives and associations, the special economic relations of cluster participants, 
the current problems in fish production and its realization, and their solution through the establishment of clusters. sug-
gestions and recommendations are given.

Key words: Cluster, agrocluster, cluster in fisheries, contractual relations, horizontal relationship, vertical relationship.
Аннотация: В данной статье рассмотрены необходимость создания кластеров в сельском хозяйстве, преимуще-
ства и недостатки агрокластеров, отличие кластеров от других кооперативов и объединений и особые экономи-
ческие отношения участников кластера. Кроме этого рассматириваются решение современных проблем рыбного 
производства и его реализации. Даны научные предложения и рекомендации по их решению путем создания 
кластеров.

Ключевые слова: Кластер, агрокластер, кластер в рыбном хозяйстве, договорные отношения, горизонтальная 
связь, вертикальная связь.

K I R I S H
O‘zbekistonda bir qancha sohalarda klasterlarning tashkil etilishi, xususan, paxta-to‘qimachilik klasterlari, 

meva-sabzavot klasterlarining tashkil etilishi o‘zining ijobiy samarasini bermoqda. Bu esa qishloq xo‘jaligining 
boshqa sohalarida ham klasterlar tashkil etishga rag‘bat uyg‘otmoqda. Qishloq xo‘jaligida klasterlar tashkil 
etishdan asosiy maqsad sanoat bilan uzviy aloqani bog‘lash, bu orqaqli mahsulot yetishtirishda ko‘proq 
qo‘shimcha qiymat yaratish va bundan klaster ishtirokchilarining barchasini qo‘shgan hissasiga yarasha man-
faat ko‘rishini ta’minlashdan iborat. Bunda har bir ishtirokchi faoliyati natijasi qolgan ishtirokchilarning natijasiga 
bevosita ta’sir ko‘rsatadi va bu ishtirokchilarning hamkorlikda harakat qilishiga sabab bo‘ladi.

T A D Q I Q O T  M E T O D O L O G I YA S I
Ushbu maqolaning metodologik asosi nazariy, amaliy va statistik ma’lumotlarni, O‘zbekiston Respublikasi 

qonun va qonun osti hujjatlarni, ilmiy manbalar va nashrlarni o‘rganish natijasida shakllantirildi. Tadqiqotda 
nazariya va amaliyot o‘rtasidagi bog‘liqliklarga asoslanib, shu bilan birgalikda analiz va sintez, taqqoslama tahlil 
kabi usullardan foydalanildi.

T A H L I L  V A  N A T I J A L A R
Klasterlar bu – umumiy va bir-birini to‘ldiruvchi tomonlar bilan muayyan sohada bog‘langan kompaniyalar 

va institutlarning geografik jihatdan yaqin guruhi hisoblanadi. Klasterlar bir-biriga bog‘langan tarmoqlar va 
raqobat uchun muhim bo‘lgan boshqa obyektlarni o‘z ichiga oladi va ular universitetlar, standartlarni ishlab 
chiqish agentliklari, ilmiy-tadqiqot institutlari, kasb-hunar ta’limi markazlari va savdo birlashmalari kabi davlat 
va boshqa muassasalardan iborat bo‘lishi mumkin1. Aynan shu klasterlar, mintaqamizda o‘sha vaqtlar faoliyat 
olib borgan ASM qatori xorijda paydo bo‘lgan edi. Bu yerda asosiy masala ASM tizimida asosiy ishlab chiqa-
ruvchi hisoblangan qishloq xo‘jaligida faoliyat, yer davlat mulki sharoitida amalga oshganligidadir. Klasterning 
eng sodda ko‘rinishida quyidagi tomonlar ishtirok etadi: firmalar, hukumat, ilmiy tadqiqot institutlari, moliyaviy 
tashkilotlar va hamkorlikni muvofiqlashtiruvchi tashkilot (1-rasm).

1-rasm: Klasterning eng oddiy ko‘rinishi

Hamkorlikni muvofiqlashtiruvchi tashkilot rasmiy yoki norasmiy tarzda tuzilishi mumkin va uning asosiy 
vazifasi klaster ishtirokchilarining manfaatlarini o‘zaro uyg‘unlashtirishdan iborat bo‘ladi. 

Klasterlar tabiatan o‘ziga xos xususiyatga ega bo‘lib, turli vaziyatlarga mos keladigan konsepsiyaning turli 
xil qo‘llanilishi hisoblanadi2. Bizning fikrimizcha, klaster tushunchasining kaliti sifatida quyidagi elementlar qabul 
qilingan: 

●	 geografik joylashuv – bir faoliyat turi bilan shug‘ullanuvchi firmalarning bir-biriga yaqin joylashuvi, bunda 
biror bir firmada texnik va texnologik o‘zgarish sodir bo‘ladigan bo‘lsa, qolgan firmalar ham bu o‘zga
rishni o‘zlashtirishga harakat qiladi; 

●	 ixtisoslashganlik – klasterlar barcha ishtirokchilar bilan bog‘liq bo‘lgan asosiy faoliyat atrofida joylashgan 
bo‘ladi; 

●	 ishtirokchilarning ko‘pligi – klasterlar nafaqat firmalardan iborat bo‘lishi, balki hamkorlik qilish maqsa-
dida davlat organlari, ilmiy tadqiqot institutlari, moliya sektori a’zolari va boshqa tashkilotlarni ham jalb 
qiladi; 

●	 raqobat va hamkorlik – bunda firmalar hamkorlik qilgan holda o‘zaro ijobiy raqobatda bo‘ladi; 

●	 tanqidiy yondashuv – ichki rivojlanishga erishish uchun firmalar o‘z faoliyatini tanqidiy qayta ko‘rib 
chiqish talab etiladi; 

●	 klasterning hayotiy aylanishi davri – klasterlar faoliyatida vaqtinchalik qisqa muddatli loyihalarga emas, 
balki uzoq muddatga mo‘ljallangan istiqbolli loyihalarga asoslaniladi; 

●	 innovatsiyalar – klasterlardagi firmalar texnologik, tijorat va boshqaruv jarayonlarida o‘zgarishlarga 
duch keladi va bunda innovatsion yondashuv talab etiladi;

1	 Porter, M (1998). Clusters and the new economics of competition. Harvard Business Review, 76, 77–91.
2	 Andersson, T., Schwaag-Serger, S., Sörvik, J., & Wise, E. (2004). Cluster policies whitebook. IKED-International Organisation for 

Knowledge Economy and Enterprise Development.

●	 klasterlar faoliyatida kreativlik – har bir rahbar, u kichik firma bo‘ladimi yoki klasterlar boshqaruvi rahbari 
bo‘ladimi, qat’i nazar, kreativ, yangiliklarga ijobiy munosabatda bo‘ladigan, bilimli va tajribali bo‘lishi 
kerak;

●	 ishtirokchilar o‘rtasida ilmiy asoslangan shartnomaviy munosabatlar – ya’ni, ular o‘rtasida mahsulotni 
birlamchi yetishtirishdan tayyor mahsulotgacha jarayonda yaratilayotgan qiymatning odilona taqsimla-
nish va qayta taqsimlanishida qonuniy hujjat asosida kelishilgan bo‘lishi kerak. 

Yuqoridagilardan kelib chiqadiki, klasterlarni tashkil etishdan asosiy maqsad qo‘shimcha qiymat yaratish 
hisoblanadi va bu yaratilgan qo‘shimcha qiymatdan klasterning barcha bo‘g‘inlari manfaatdor bo‘lishi kerak. 
Klasterlar raqobatni ham, hamkorlikni ham bir vaqtni o‘zida qo‘llab quvvatlaydi. Raqobatchilar mijozlarni jalb 
qilish va saqlab qolish uchun kuchli raqobatlashadilar. Agar kuchli raqobat bo‘lmasa, klaster ham barbod bo‘ladi 
(1-jadval).

1-jadval: Klasterlarning o‘ziga xos xususiyatlari va ularning namoyon bo‘lishi

Klasterning o‘ziga xos 
xususiyatlari Tavsifi

Klaster a’zolari o‘rtasidagi 
aloqalar

Kuchli vertikal va gorizontal bog‘liqliklarning mavjudligi. Vertikal bog‘liqliklar fermer va 
uning ishlab chiqarish materiallarini yetkazib beruvchisi o‘rtasida yoki fermer va uning 
mijozlari o‘rtasida mavjud bo‘lgan iqtisodiy aloqalardir. Gorizontal bog‘liqliklar esa 
fermerlarning o‘zaro iqtisodiy munosabatlarini tasvirlab beradi.

Resurslarning harakatchanligi
Malaka oshirgan xodimlar o‘z xohishlariga ko‘ra klaster komponentlari orasida harakat 
qilishadi va shu bilan birga nou-xauga ega bo‘lishadi. Bilimlar klaster ichida rasmiy va 
norasmiy ravishda erkin almashiladi.

Tadbirkorlik harakati Yangi ishlanmalarni tijoratlashtirish, biznes modeli bilan tajriba o‘tkazish va yangi 
bozorlarni yaratish tadbirkorlik harakatini ifoda etadi.

Global strategik istiqbol Chet eldan yangi bozorlar va yangi resurslar manbaini izlash global strategik 
rivojlanishga asos bo‘ladi.

Manfaatlarni uyg‘unlashtirish Umumiy muammoga yechim topishga intilish natijasida turli xil klaster a’zolari o‘rtasidagi 
hamkorlik rivojlanib boradi. 

Klasterlarni tashkil etishda davlat tomonidan agroklasterlarga ko‘proq e’tibor berishing sabablaridan biri 
bu qishloq xo‘jaligi mahsulotlarini yetishtirishda subsidiyalar ajratilishini kamaytirish hisoblanadi. Agroklas-
terlarning quyidagi afzalliklarini sanab o‘tishimiz mumkin:

●	 qo‘llab-quvvatlovchi tashkilotlar va boshqa klaster a’zolari bilan o‘zaro hamkorlik natijasida klasterdagi 
barcha ishtirokchilar o‘rtasida innovatsiyalarning keng joriy etilishi; 

●	 raqobatbardoshlikni oshirishda bozorlar va ma’lumotlarni qo‘lga kiritish imkoniyatlarining oshishi; 

●	 kichik fermer xo‘jaliklarini bozorga yo‘naltirilgan va qo‘shilgan qiymatga ega mahsulot ishlab chiqa
rishini rag‘batlantirish va ularning davlat tomonidan qo‘llab-quvvatlanishi;

●	 kichik fermer xo‘jaliklarining xalqaro bozorlar tomonidan belgilangan yuqori standartlarga moslashishi 
natijasida yuqori qiymatli eksport bozorlarida muvaffaqiyatga erishishiga yordam beradi.

Agroklasterlar bir-biriga geografik yaqin joylashgan kompaniyalar o‘zaro hamkorligi natijasida paydo 
bo‘ladi, bunda biror bir kooperatsiya tashkil etishga ehtiyoj sezilmaydi. Yaqin joylashish natijasida firmalarning 
ishlab chiqarish xarajatlarini kamaytirish va samaradorlikni oshirish kabi quyidagi imtiyozlarga ega bo‘ladilar:

■	 Mehnat bozoridan unumli foydalanish. Xodimlar tomonidan ish o‘rinlari uchun raqobat natijasida 
malakali mutaxassislarni ishga jalb etish imkoniyati; 

■	 Ma’lumotlarning tez almashinuvi va yetkazib beruvchilarning ixtisoslashuvi. Ta’minotchilar o‘z 
mijozlariga yaqin joylashishga harakat qiladilar, shuning uchun transport xarajatlarini kamaytiradi yoki 
mahsulot va xizmatlarini mijozning talablariga moslashtiradilar. 

■	 Bozorlarning integratsiyalashuvi. Tovar mahsulotlarini yetkazib beruvchilarning ma’lum bir geografik 
hududda joylashishi tranzaksiya xarajatlarini kamaytiradi va bu iste’molchilarga o‘z mahsulotlarini yet-
kazishni osonlashtirdi.

Quyida klasterdan boshqa turli uyushmalarning undan farqi tahlil qilingan (2-jadval).

2-jadval: Mavjud faoliyat ko‘rsatgan turli birlashmalarning farqlari
Nomlanishi Klasterdan farqi Klasterlar 

Erkin iqtisodiy 
zona (EIZ)lar

EIZlar odatda hukumat tomonidan shakllantiriladi va 
tashabbuslar yuqoridan pastga yo‘naltiriladi, EIZlar 
ko‘pincha hukumatning imtiyozli qonunlari asosida 
faoliyat yuritadi, yuqori texnologiya va kapital talab 
qiluvchi sektorlarda ishlaydi, 

Klasterlar esa odatda jamiyat tomonidan 
shakllanadi va tashabbuslar pastdan 
yuqoriga yo‘naltiriladi. Klasterlar odatda 
past texnologiya va mehnat talab qiladigan 
tarmoqlarda ishlaydi.

Agrosanoat 
majmuasi

Agrosanoat majmuasi klasterlardan farqli o‘laroq aniq 
geografik joylashuvga ega emas. 

Klasterlar esa kengroq imkoniyatga ega, 
chunki ular ishlab chiqarishda bevosita 
ishtirok etmaydigan universitetlar kabi 
yordamchi tuzilmalarni o‘z ichiga oladi.

Agrosanoat 
parklari Agroparklarda esa bu imkoniyat yo‘q.

Klasterlarda agrosanoat parklaridan farqli 
o‘laroq bilimlarni bo‘lishish imkoniyati 
yuqoriroq.

Agroeksport 
zonalari

Agroeksport zonalari hukumat tomonidan tashkil etilib, 
eksportga mo‘ljallangan qishloq xo‘jaligi mahsulotlarini 
ishlab chiqarilishi turli moliyaviy imtiyozlar va moliyaviy 
vositalar orqali qo‘llab-quvvatlanadi.

Klasterlarda aksincha.

Kooperativlar

Kooperativ – bu jismoniy yoki yuridik shaxslarning 
birgalikda tadbirkorlik faoliyatini olib borish uchun 
ixtiyoriylik asosida birlashuvi hisoblanadi. Kooperativlar 
to‘liq huquqli xususiy korxonalar bo‘lib, unda a’zolar 
yoki “shaxslar birlashmasi” tadbirkorlikdan ustun turadi. 

Klasterlarda umumiy mulk mavjud emas. 
Klasterlarda esa aksincha tadbirkorlik 
munosabatlari ustun turadi.

Boshqa qishloq xo‘jaligi mahsulotlari kabi baliq mahsulotlari bozori mukammal raqobatlashgan bozor 
turiga kiradi. Bunda bozorga kirish va chiqish cheklanmagan. Ilmiy adabiyotlardan bizga ma’lumki, mukammal 
raqobatlashgan bozor sharoitida raqobatchilar mahsulot narxi bo‘yicha raqobat qiladilar va sifatli mahsulotning 
qiymati bozor narxidan baland bo‘lishi mumkin. Odatda mukammal raqobatlashgan bozor sharoitida alohida 
biror ishtirokchining bozor muvozanatiga ta’sir qilishi imkonsiz. Bozor qonuniyatiga ko‘ra raqobatchilar xarajat 
va narxlarni pasaytirish, sifatni oshirish, yangi iste’molchilarni jalb qilish, yangi bozorlarni topish kabi harakatlar 
orqali ustun mavqeyiga ega bo‘lishga intiladilar. Raqobatni cheklash jamiyatga qimmatga tushadi va bu bozor 
qonuniyatiga zid hisoblanadi.

Hozirda O‘zbekistonda baliqchilik xo‘jaliklari xarajatlarni pasaytirish maqsadida balanshlashgan omixta 
yemlar o‘rniga, o‘zlari dukkakli don ekinlarini maydalab yem qilib baliqlarga ozuqa sifatida bermoqda. To‘g‘ri bu 
baliq tannarxini anchagina pasaytiradi, lekin sifatli omixta yem bilan boqilgan baliq go‘shtidan keskin farq qiladi. 
Ikkinchi tomondan, sifatli omixta yem bilan baliq yetishtirayotgan baliqchilik xo‘jaliklari o‘zlarining mahsulotlarini 
qiymatidan past narxda bozorda sotishga majbur bo‘lmoqda. Mana shunday sharoitda sifatli baliq yetishtiru-
vchi baliqchilarga klasterga o‘xshagan tizim zarurki, ular o‘zlarining sifatli mahsulotlarini bozor narxidan baland 
narxda sotish imkoniyati vujudga kelsin. Shu bilan birga narxi bozor narxidan qimmat bo‘lsada sifatli baliq mah-
sulotini sotib olishga tayyor xaridorlarning ham talabi qondirilsin.

Quyida baliqchilikda klasterida ishtirokchilarning o‘zaro aloqalarni sxema ko‘rinishida tasvirlashga harakat 
qildik (2-rasm).

Baliq yetishtirishda xarajatlarning 30-50% qismini ozuqa xarajatlari tashkil etadi va bu baliqchilarning tashqi 
moliyaviy manbalardan foydalanish zaruratini yuzaga keltiradi. Hozirgi tijorat banklari tomonidan ajratilayotgan 
kreditlar barcha qishloq xo‘jaligi tarmoqlariga mos kelmaganligi kabi, baliqchilarga ham mos kelmaydi. Bizga 
ma’lumki tijorat banklari tomonidan ajratilayotgan kreditlarining qaytarilish grafigida mahsulotni tayyor holga 
kelib, bozorga chiqarilib sotilguncha bo‘ladigan oraliq uchun imtiyozli muddat berish imkoniyati mavjud emas. 
Bunda baliqchilarga an’anaviy bank tizimidan ko‘ra boshqa moliyaviy manbalar zarur bo‘lmoqda. 

Baliqchilikda yana bir muammolardan biri bu mahsulotni sotish bilan bog‘liq bo‘lgan muammo hisobla-
nadi. Bozorga bir vaqtning o‘zida ko‘p mahsulotning chiqishi narxni keskin pasayib ketishiga sabab bo‘ladi. 
Baliq havzalarining aholi yashash joylaridan uzoqligi uni qo‘riqlash bilan bog‘liq muammolarni yuzaga chiqa-
radi. Bundan tashqari, baliq mahsuloti tez buzuluvchan bo‘lib uni uzoq vaqt saqlash qiyinchiliklar tug‘diradi, 
tirik holda baliqni tashish qo‘shimcha xarajat talab qiladi. Demak mavsum oxirida yetishtirilgan katta hajmdagi 
baliqlarni qayta ishlash zaruriyati vujudga keladi. Qayta ishlangan baliq mahsulotlarini uzoqroq vaqt saqlash 
imkoniyatini beradi bu esa baliq yetishtirish samaradorligini oshiradi. Qayta ishlangan baliq mahsulotlarini esa 
chet elga eksport qilish yoki mahalliy iste’molchilarga sotish imkoniyatini beradi.

Bizga ma’lumki, chet el bozorlariga mahsulot eksport qilishda xalqaro standartlardan foydalaniladi. Bunda 
qishloq xo‘jalik mahsulotlariga Global G.A.P., Organic, HACCP kabi xalqaro sifat sertifikatlarini olish talab eti-
ladi. Xalqaro standartlarning yana bir afzallik tomoni ular mahsulotni yetishtirishdan toki qayta ishlanib tayyor 
mahsulotga aylanguncha bo‘lgan jarayonlarga o‘zlarining qat’iy standart talablarini qo‘yadi. Bu esa klaster tizimi 
ishtirokchilarning barcha bo‘g‘inlarini birgalikda harakat qilishga undaydi. Xalqaro sifat sertifikatini olgan qayta 
ishlovchi korxona esa ta’minotchilari bilan shartnomaviy munosabatlarini rivojlantiradi va bu esa qayta ish-
lash uchun xom ashyo ya’ni baliq yetishtiruvchi xo‘jalik yurituvchi subyektlarning tavakkalchilik bilan bog‘liq 
xavf-xatarlarini kamaytiradi. 

X U L O S A  V A  T A K L I F L A R
Mukammal raqobatlashgan bozor sharoitida iste’molchilarning sifatli mahsulotga bo‘lgan talabini klasterlar 

tashkil etish orqali qondirish mumkin. Klaster tizimini tashkil etishning asosiy maqsadi mahsulot yetishtirishning 
dastlabki bosqichidan toki tayyor mahsulot bo‘lguncha bo‘lgan jarayonni yagona tizimga birlashtirishdan iborat. 
Bundan tashqari mahsulot yetishtirishda qo‘shimcha qiymat hosil qilinadi va mahsulotni chet elga eksport qilish 
imkoniyati vujudga keladi.

Yuqoridagilarni inobatga olib baliqchilikda klaster tizimini tashkil etishda quyidagi ishlarni amalga oshirish 
lozim deb hisoblaymiz:

●	 baliqchilik sohasida klasterlar tashkil etishning tashkiliy-iqtisodiy mexanizmlarini ishlab chiqish;

●	 baliqchilik sohasidagi xo‘jalik yurituvchi subyektlarning shartnomaviy munosabatlarini tartibga solish;

●	 qishloq xo‘jaligi mahsulotlarini yetishtirishning mavsumiy xarakterga ega ekanligini hisobga olib moli-
yaviy tizimni ishlab chiqish;

●	 iste’molchilarga sifatli mahsulot haqidagi axborotni yetkazishda marketing xizmatlaridan keng foydala-
nish;

●	 baliqchilik xo‘jaliklari xodimlarining malakasini oshirish maqsadida tajribali baliqchilik xo‘jaliklari xodim-
lari ishtirokida master-klasslar tashkil etish;

●	 veterinariya va konsalting xizmatlaridan keng foydalanish;

●	 chet el bozorlariga mahsulot eksport qilish uchun xalqaro sifat sertifikatlarini olish;

●	 sohani jozibadorligini oshirish maqsadida agroturizm kabi boshqa sohalar bilan munosabatlarni yo‘lga 
qoyish. Aynan shu yerda, turistlarning qaysi davlatlardan kelayotganligini hisobga olgan holda, ovqatla-
nish taomnomasini o‘rganish va unga oldindan tayyorgarlik ko‘rish.

